ИНФОРМАЦИЯ ИЗ МЕНДЕЛЕЕВСКОГО РАЙОНА

Менделеев шәһәре 3 нче урта мәктәбенең

татар теле һәм әдәбияты укытучысы

Хөснетдинова Люция Әгъзам кызының

эш тәҗрибәсеннән


1998 нче елда Менделеев шәһәренең 3нче урта мәктәбендә, районда беренче буларак татар сыйныфы ачылды. Бу сыйныфта мин татар теле һәм сыйныф җитәкчесе булдым. Яңа сыйныфта эшли башлавымының тәүге көннәреннән үк туган телебезне торгызу, аны башка телләр белән бер дәрәҗәдә кулланылышка кертү, ата-аналар белән берлектә халык педагогикасына нигезләнеп, балаларга әхлак тәрбиясе бирүне, милли үзаң тәрбияләүне төп бурыч итеп куйдым. Максатка ирешү өчен төрле чаралар башкарылды, шуларның иң мөһиме- милли мөхит булдырылды.


5 нче сыйныфтан этнография, рәсем, хезмәт, музыка кебек фәннәр татарча укытылды. Бик күп тәрбия чаралары сыйныфны бер гаилә учагы итүдә ярдәм иттеләр.


“Сөмбелә”, “Нәүрүз гүзәле”, “Озын толым”, “Акыллылар, көчлеләр”, “Сөйкемле бала”, “Нардуган”, “Чиста сөйләм” “Бәетләр” кичәсе, һ. б. шундый чаралар уздырылды.

Кызларыбыз татар халкының милли чигеш үрнәкләрен барлап сөлге, япма, намазлыклар чиктеләр. Шушы чигү әйберләре республиканың Габдулла Тукай музеенда күргәзмәдә катнашып, грамотага лаек булды. Аннан шәһәр музеенда күргәзмәгә куелып халык хозурына тәкъдим ителде.


“Буеннар чылбыры” дип исемләнгән кичә күп кенә кешеләрнең күңелләрендә озак сакланыр.

“Сөннәтче бабай” әсәреннән өзек сәхнәләштерелеп мәгариф министрлыгыннан килгән хезмәткәрләргә тәкъдим ителде.

Сыйныфта уздырылган “Татар халык иҗаты” ачык дәресе, милли- региональ компонентлар белән баетылып районның күп санлы татар теле укытучыларына тәкъдим ителде. Алабуга педагогия университетыннан килгән профессор С. Г. Исмәгыйлова, бу укучыларның милләтебезнең киләчәге булачакларына шатланып, аларга рәхмәтләрен юллады. Икенче галимебез В. С. Казыйханов шушы сыйныфта районыбыз укытучыларына “Чын дус нинди була?” дигән әхлак дәресе уздырды. Галим, укучыларның эшчәнлеген югары бәяләп, киләчәктә аларның татар зыялылары булачакларын искәртте. Укучыларымда хокук бозу, эчү, тарту, дәрескә соңга калу, олыларга каршы әйтү, сүз тыңламау кебек начар сыйфатлар булмады. Киресенчә, җомга намазларына мәчеткә йөрү, намаз уку, ураза тоту кебек фарыз гамәлләрне үтәүче балалар күп иде. Ә бит алар рус мәктәбендә укучылар, күбесе мәктәпкә килгәндә, татарча белмиләр иде. Саф татар телендә сөйләүче, татар җанлы, итагатьле балалар-бердән, икенчедән, гыйлем өйрәнүдә максатчан, тырыш укучылар әнә шул яклары белән параллель сыйныфта укучы [image: image2.jpg]


яшьтәшләреннән аерылып тордылар.

Предмет укытучыларым химиядән югары категорияле, Татарстанның атказанган укытучысы И. Х. Зиннатуллина, физикадан мәгариф отличнигы Ф.К. Шакиров, математикадан 1нче категорияле укытучы Н.Н. Мисбахова, рус теле һәм әдәбиятыннан югары категорияле укытучы Н. Т. Шәйхетдинова һәм югары категорияле җитәкчебез Р. Т. Нәгыймова минем беренче ярдәмчеләрем булса, әти- әниләрем – минем уң кулларым, фикердәшләрем, һәр нәрсәне хуплап каршы алучылар, бергә оештыручылар булдылар. Алар: Р.Ф. Магазова, Р. Мугинова, З.З. Гәйнетдинова, Р. Шәймехәмәтова, Ф. Газизовалар.

Сыйныф җитәкчесе буларак, тәрбия  сәгатьләрен В.С. Казыйхановның “Әхлак дәресләре” китабы, Р. Фәхреддиннең “ Балаларга үгет-нәсыйхәт” китаплары буенча алып бардым. Мәгърифәтчеләребез эшен куллану уңай нәтиҗәләр бирә. Ш. Мәрҗәни, Х. Фәезханов, К. Насыйри үгет-нәсыйхәтләре балаларның дөньяга карашларын киңәйтә, акыл эшчәнлеген арттыра, начарлыкларны күрсәтү аша, аларны яхшылыкка этәрә. “Иман” газетасы, Абдурахман Каяның “Исламда әхлак”, “Исламият”, Р. Фәхреддиннең “ Балаларга үгет-нәсыйхәт” китаплары чын мәгънәсендә минем өстәл китапларыма әверелделәр.

Тәрбия һәм гыйлем параллель алып барылганда гына, аның нәтиҗәсе куанырлык булганын, шушы сыйныф укучыларының зур уңышларга ирешүләренең нәтиҗәсе икәненә инандым.

8 нче сыйныфта укыганда ук А. Гәйнетдинова республикада уздырылган олимпиадада химиядән 4 нче урын, 9 нче сыйныфта 3 нче урынны, татар теленнән 2 нче урын, татар әдәбиятыннан 3нче урынны яулады. Шушы уңышлары өчен район хакимияте тарафыннан Анапа шәһәренә юллама белән бүләкләнде.

Илзирә Шәймехәмәтова Чаллы шәһәрендә нәшер ителүче “Көмеш кыңгырау” газетасы уздырган сочинениеләр конкурсында катнашып “Озын толым” бәйгесенә чакырылды. Шушы бәйгедән Илзирә җиңеп һәм рухланып кайтты. 2004 елда район күләмендә уздырылган “Нәүрүз гүзәле” исемен дә Илзирә яулады һәм алтын алкалар белән бүләкләнде.

10 нче сыйныфта укучыларымның уңышлары тагын да куандырды. А. Гәйнетдинова, А. Җамалетдинова, И. Шәймехәмәтова, Ю. Могыйнова. Д. Мамаев, С. Бондарев, Н. Магазовлар физикадан, химиядән, информатикадан, рус теле һәм әдәбиятыннан, татар теле һәм әдәбиятыннан, инглиз теленнән җиңеп чыктылар һәм барысы 16 урын яуладылар. Ә А. Гәйнетдинова республика олимпиадасыннан яңадан призлы урыннарга лаек булды: татар әдәбиятыннан 2 нче урын, татар теленнән 2 нче урын, химиядән 4 нче урын.

11 сыйныфта укучыларым район олимпиадасында 18 урын, республикадан 3 урын алып кайттылар. А. Гәйнетдинова татар теленнән 2 нче урын, химиядән 3 нче урын, С. Бондарев политологиядән 2 нче урын яулап, мәктәпне алтын һәм көмеш медальләргә тәмамлап имтихансыз КГУ студентлары булдылар. Д. Мамаев мәктәпне алтын медальгә тәмамлап математикадан бердәм дәүләт имтиханын “5” легә (96 балл) тапшырып, шулай ук имтихансыз Казан дәүләт университетынның ВМК факультеты студенты булды.

Гомумән, 24 укучының җидесе медальгә тәмамладылар, бишесе "алтын", икесе "көмеш". Бүгенге көндә 7 укучым педагогик вузларда укый, 5 се КХТУда, 1 укучым Әлмәт шәһәрендәге нефть институтында, 1 укучы – энергетика институтында, 1 укучы – Төмән шәһәрендә медицина академиясендә һ.б. 24 укучының 22се бүгенге көндә югары уку йортларында белем ала, шуларның тик 2се түләп укый Бердәм дәүләт имтиханын 6 укучы бик яхшы тапшырып сертификатлары белән укырга керделәр.

Бүгенге көндә дә укучыларым белән элемтәләр тыгыз, гел очрашып торабыз.

Р.Ф. Фәхреддин “Тәрбияле бала ни кадәр зур үссә, шул кадәр игътибар вә хөрмәте артыр. Дөньяда моннан артык бәхет булмас “дип язып калдырган. Мин чыннан да үз милләтемә шундый кешеләр тәрбияли алуым белән бик бәхетле.

